
TAWAKOROSI PIARIA NÃPIN
HAP PAURUMIENOI

1 Uiwyria'in uito ti Iesui potpo'oro Pauru.
Mesup atipo'oro uimiwan ehowawi tapy'yiaria
tawaKorosipiaria Iesuipotpo'ororiakape. Mesup
Tupana emiit'in sese eipe are Iesui mohey pot'i
haria eipe. Uito ti Aipotypot eropat hat sese
uito. Uito Tupanami'airo sese Imipo'oro Tosa'yru
Iesui moherep hamuat. Tomiky'esat ewy ui'airo.
2 Mi'i pote kuekatu e hap atipo'oro ehowawi.
I'ewyte aiwy Timoteu tuwehay po'oro ehowawi
urumiwan me. Uruhẽtup ehowawi — Uru'ywot
Tupana etum no wo'oky'e hap wo'owese hap
tawa Korosi piaria pe uruto'e. Ereĩne'en o itote
hegyi'at kahato Esa'yru mohey haria piat hano
uruto'e. 3Uruka'iwat Iesui Ywot waku kahato En
katupono Emipo'oro Esa'yru Uruka'iwat nuat
kahato uruto'e. Waku sakpo'e En katupono
eti'atuehakyera'at ra'yn uruwyria'in tawa Korosi
piaria uruto'e Tupana pe. 4 Urumowepit kahato
mi'iria katupono mi'iria emimowaku ko'i.
Mi'iria Esa'yru Emipo'oro mohey haria kahato.
Emipo'oro Urupotypot upiat haria kahato mi'iria
uruto'e. Waku sese En Tupana katupono etunug
na'yn mi'iria emẽpyt'in ky'e kahato haria uruto'e
Tupana pe.

5Uhekatuwyria ga'atpomekewat sehay pywuat
wakuat Iesui etiat put'ok'e ehetawa pe hawyi
eiwewaure ka'a kahato. Eweikuap ta'yn hawyi
— Ta'i mi'i watomohey pote ti watoĩne'en aru

wuat'i e'at pe atipy pe ewei'e ra'yn Tupana e hap
ewy ewei'e. — Tupana atunug aru e'e hap ewy
ewei'e. Mio tã ewei'e ra'yn hawyi Iesui mohey
haria sese eweipyhu'at. Waku kahato katupono
i'ewyte wo'oky'e kahato haria kahato eweipy-
hu'at eipe. 6Koitywy mesuwat Iesui etiat ainãpin
hap aimoehapyhot'ok kahato wuat'i miit'in me
mesuwat yi totiaria pe. Tuwesytpok kahato ihay
wakuat aikowo aikowo tuwat Tupana ehaywuat'i
puo. Mi'i hawyi mi'iria wy waku pe ra'yn tukup-
te'en. Tupanamipoityrowo ra'yn tukupte'en. Mi'i
hap ewy ra'yn eweikupte'en eweikuap ta'yn sehay
hawyi. Eipe ti eweikuap ta'ynTupana tumehepiat
wuat'i e'at piat eheĩne'en hamuat hap. Eweikuap
ta'yn yt kat sa'up i tegyi'at hap tutum neran hap
eweikuap ta'yn.

7 Ga'atpo mehĩ Epawai toĩne'en eipy'asetpe tu-
ran tohenoi kahato ra'yn Tupana egyi'at hap
etiat. Ta'i mi'i ti Aipotypot eropat hat sese
uruto ewywuat kahato aipotpap upiat kahato
uhyt Epawai. I'ewyte eiwo'omu'e kahato hat
mi'i. Yt ipohep hin i wakuat sehay enoi hap
ete ehepe. Mi'i kaipyi eweipuẽti ra'yn Tupana
egyi'at hap. 8 Mi'i hawyi mehĩ Epawai urumu'e
kahatomesuweaikotã eweikupte'en itote—Tawa
Korosi piaria ti wo'oky'e kahato haria e uruepe.
Tupana Pã'ãu kaipyi to'oky'e kahato e ehetiat
uruepemehĩ Epawai. 9Mi'i e hap uruikuap hawyi
uruhẽtup kahato Tupana kape eipowyro hamuat
uhyt Epawai e hap uruikuap hawyi. Mesup te
uruhẽtup ehupi — Tupana uruto'e etum tawa Ko-
rosi piaria pe emiky'esat nug hap kuap hamuat
uruto'e. I'ewyte etum no i'atuwe'eg kahato hap



Colossenses 1:10 iii Colossenses 1:13

ewe'eg hap ok tã ewanẽtup hap ewy uruto'e Tu-
pana Pã'ãu me. 10 — Tupana uruiky'esat ka-
hato tawa Korosi piaria Epã'ãu eiam kahato wo
ewe'eg hamo i'ewyte emiky'esat nug kuap hap
uruto'e mesuwe uruhẽtup. Uruiky'esat mi'iria
aikotã i'yp i'ywa kahato rakat ewy hewo hewo
kahato hap ewy wyti uruiky'esat kahato mi'iria
Tupana uruto'e. Pyno uruiky'esat mi'iria wakuap
yn nug haria En ewy hap uruiky'esat. I'ewyte
uruiky'esat ekuap hap ihot'ok ewy ewy put'ok'e
Esa'yru mohey haria ete uruto'e uruhẽtup Tu-
pana pe. 11 Tupana Pã'ãu hesaika kahato yne
esaika hap apy tote. Mi'i pote aito ahesaika ka-
hato Tupana Pã'ãu po'og po'og aipyt'atnug hawyi.
Mi'i hawyi watopyhu'at hesaika hap wywo. Mi'i
hawyi aimoesaika wuat'i sa'ag miat ai'akit hap
pun hamo. Mi'i hawyi wyti i'ewyte wahupit
kuap yne i'atumikyry'i hap ko'i. Mi'i hawyi pe-
rup'i puo watomohey wuat'i e'at pe mot'i kahato
Tupana Pã'ãu toĩne'en aikai pote. 12 Mi'i hawyi
watuwehum aiwepit kahato hap wywo Ai'ywot
Tupana kape katupono Ai'ywot atipy piat aimo-
hãpyk aiwanẽtup hap. Mi'i hawyi —Wakuaria wo
ra'yn mi'iria e ahepiat pe. Uhemiit'in sese mi'iria
e. Uhekare'en aru atum yne i'atuepe. Uhetawa
hẽtyhot rakat atum aru i'atuepe e. I'atueowakai
waku pe yne ra'yn e ahepiat Topã'ãu eiam ko'i pe.
13 Sa'awy'i ahiag potmu'eria wo watoĩne'en. Yt
watuwe'aputsit kuap i ipo pyi. I'e hap ynwatunug
kuap. I'ypyrypwiat ieĩne'enharia ewywuatwatoĩ-
ne'en. Sa'awy'i ho'owasat rakaria wo watoĩne'en
ma'ato Ai'ywot atipy piat tipohari ra'yn aito ahiag
po pyi. Mi'i hawyi aherokosap Tosa'yru eropat

haria wo ra'yn. Tomiky'e kahato emiit no ra'yn
ainug. Waku kahato are. 14Mi'i hawyi waure wo
ra'yn Tupana toĩne'en aiminug sa'ag ko'i kai. Iesui
aikyi'at tosuu wo ahehakyera'at hamo. 15Tupana
sese ti yt heremo i ahowawi. Mi'i hawyi toipo'oro
ahowawi Tosa'yru wẽtup ok tuwemoherep hamo
Aiporekuat nuat. Imipo'oro Ha'yru ti i'ewywuat
sese topyhu'at. I'ywot yt heremo pytkai i ma'ato
Ha'yru wata'akasa hawyi watikuap ta'yn Ha'yru
hawyi watikuap ta'yn To'ywot ewy ra'yn hap. Mi'i
hawyi yt heremo i rakat heremo ra'yn. Ha'yru
ti po'og na'yn torania irania'in kai ipotput'ok'e.
Torania Tupana minug kai ipotput'ok'e. Po'og
na'yn yne ieĩne'en haria hewyry rakaria yi totiat
atipy piat kai po'og Ha'yru. 16 Tosa'yru ehay wo
tutunug yne yne. Yt kat kawiat i tutunug. Atipy pi-
aria yne toimoherep i'ewyte yne yi totiariaHa'yru
inug. Yne heremo rakaria inug i'ewyte yt heremo
i rakaria atipy piaria akag ko'i inug. Tu'isaria
yne imi'airoria tukupte'en. Morekuaria i'ewyte
imi'airoria. Waikiru at waty yi iminug ko'i yne
Tosa'yru ehay wo yne tutunug. Mesup tutum
na'yn yne yne Tosa'yru pe. 17Ha'yru toĩne'en yne
iminug ko'i e'yianmete. Wẽtup ok yn na'yn topy-
hu'at Tosa'yru wywo. Ha'yru esaika hap wywo
toi'atumopyhu'at yne yne at waikiru waty yi yne
yne. Tosa'yru ehay wo toi'atumowo'osat yne.
Toi'atumoheg yne Tosa'yru ehay wo yne tominug
ko'i. 18 Mi'i hawyi wuat'i puo Tupana mohey
haria akag wo topyhu'at ra'yn Ha'yru. Tomohey
haria akag akag wo toĩne'en. Mi'i hawyi yne aito
imohey haria ipiit ewy watopyhu'at ma'ato Iesui
ai'akag wo topyhu'at aikotã ai'akag me watuwe-

wanẽtup hap ewy aipiit tutunug mi'i hap ewy
watunug i'e hap ewy. Tomohey hanuaria Sa'a-
wynug hat ti Iesui. Ahesaika hap Ha'yru kaipyi
yn tut aimoesaika hamuat. Ahehaĩte hap i'ewyte
Ha'yru tunug wy. Iku'uro sese aikawiano hawyi
Tupana tomoieĩne'en i ra'yn gu'uro pyi. Yt uwe
hin i te tuwẽtem gu'uro pyi turan tuwẽtem gu'uro
pyi katupono Tupana tiky'esat Tosa'yru yianmete
wuatmiit'inwẽtemhap. Mi'i sa'awy'iwyti put'ok'e
gu'uro hakpo gu'uro hap. 19 Pyno aito wẽtup yn
imiky'esat ewywuat Tupana wywo Ha'yru wywo
Ipã'ãuwywowatomohey Ha'yru hawyi.

20 Tupana atoiat haria yne aitoria sa'awy'i
i'ewyte atipy piaria ahyt Tupana atoiat haria sa'a-
wy'i. Mi'i hawyi Tupana watunug ahewanĩkap
mo. Mi'i pote wẽtup e'at pe to'e Tosa'yru pe
— Woronug En mu'ap ewywuat miit'in aipok
uhowawiat hamuat. Eku'uro aria'yp posak ete
hawyi ta'at yne esuu ra'yn hawyi uiwaure haria
uikat kuap ta'yn. Mi'i esuu wo ati'atumowehik
ynemiit'in emoheyharia uhowawi i ra'yn emesu-
warotiat yi totiaria i'ewyte atipy piaria ui'atoiat
haria e. Mi'i hawyi aru wo'owese hap i ra'yn
topyhu'at e Tupana Tosa'yru pe.

21Sa'awy'i watoĩne'en pya kahato Tupana kai yt
naku i nug haria kahato aiwanẽtup hawe i'ewyte
aipiit no. Mi'i pote watunug Tupana ahewa-
nĩkap mo katupono wakuat kahato Tupana pote.
22 Ma'ato koran wyti Tupana ainug na'yn towy-
ria'in no kahato. Aipotypot piit iku'uro aria'yp
posak ete hawyi Tupana tunug Tosa'yru mu'ap
tuwewawiat ai'aipok hamuat. Ipiit aiwanuat ewy
iku'uro hawyi Tupana tekyi kahato tuwewawi

Tosa'yru mohey haria. Koitywy ihamo ra'yn
watoĩne'en. Koitywy to'e ahepe — Yt kat i te
sa'ag atipuẽti eikai e. Waku puo ra'yn eweikup-
te'en uiwanẽtup hawe aikotã yt karãpe i ewei'a-
parap uhepe hap ewy eipe e ahepe. Koran uiwy-
ria'in no ra'yn eipe e Tupana ahepe. 23 Pyno
aiwy ra'yn Tupana. Yt nakuap i watoiat ra'yn
hawyiwakuaiky'ehat sesewatomoheywuat'i e'at
pe. Sa'awy'i watikuap mekewat Iesui etiat sehay
wakuat ehay hawyi watomohey ra'yn Iesui. Mi'i
hawyi watoĩne'en aru wuat'i e'at pe e hap ewy
watomohey. Miit'in te'eruwekyry'i ahetiat pytkai
imohey hap yt watoiat hin i. Iheg me kahato
watoĩne'en imohey hap ete. Sa'awy'i watomohey
kahato. Pyno koitywy yt naku i ra'yn imohey
hap watoiat sehay waku kahato Iesui etiat. Mi'i
atikuap sa'awy'i hawyi uheropat kahato at ka'ap
wuat'i miit'in kape mi'i moherep hamo aikope
aikope miit'in tukupte'en hap upi yne ywania
pe ahytpok mi'i ehay wakuat mesuwat yi wato
hap ok tã. Mi'i hamo yn uinug uito Pauru.
24 Koitywy ho'opot hat ewy areĩne'en mesuwe.
Uipiit saty'i kahato areĩne'en katupono wo'opyhik
hawe areĩne'en hatek takat ewy. Mi'i pytkai ui-
wepit yn katupono eikawiano aho'opot. Sa'a-
wy'i Aipotypot Iesui ho'opot kahato aikawiano
tomohey haria etiano. Koitywy watoĩne'en wẽtup
mẽpyt sok ewy Iesui upi katupono toho'opot aika-
wiano. Mi'i hap ewy kahato aho'opot Iesuimohey
haria kawiano. 25 Mi'i pote Tupana to'e uhepe
— Woronug en uimohey hano uheropat hano.
Atiky'esat etomoherep wuat'i pe uhehay e. Mi'i tã
etunugmote emimu'eriawakupe tukupte'en. Mi'i

pote eti'atumu'e ro uhehaywowuat'i ywania pe e
Tupana uhepe. Uito ti Pauru.

26 Mesuwat sehay wakuat yt uwe i ikuap sa'a-
wy'i. Nimuaria yt uwe i mesuwat yi tote ikuap
mesuwat sehay etiat. Tupana yt tomoherep i
miit'in muo mekewat e'at pe ma'ato mesup her-
emo ra'yn wuat'i Iesui mohey haria pe ra'yn.
27 Koitywy Tupana to'e — Sa'awy'i yt uwe i kape
atimoherep uhehay pakup e. Kurin ikuap haria
sa'awy'i ma'ato koitywy Uha'yru mohey haria
kape atimoherep ta'ynuhehay ikahukahato rakat
sehayhekat rakatwuat'i ywaniamesuwatyi totiat
kapiat sehay wakuat e. Sa'awy'i mig'i wo toĩne'en
ma'ato mesup atimoherep ta'yn ehepe e Tupana
ahepe. Etunug no Uha'yru Eporekuat no eipy'a
pe pote eweikupte'en aru uhehamomesuwe atipy
pe uimimõtypot ko'i wo e Tupana ahepe. 28Mi'i
tupono koitywy wuat'i ywania pe — Ewetunug
no Iesui Eiporekuat no uruto'e wuat'i miit'in me.
Eiwe'eg wo o wato'e. Eweikuap o mesuwat se-
hay wakuat wato'e wuat'i pe. Mi'i hawyi yne
Tupana esaika hap wywowaku watoĩne'en we'eg
hariawo irania'in py'asetpe katuponowatiky'esat
kahato mi'iria yne yne Tupana wywuat ieĩne'en
haria wo. Watekyi teran kahato miit'in aiwe'eg
hap wywo Tupana kape. Watiky'esat mi'iria Tu-
pana kuap haria. Watiky'esat mi'iria Ha'yru mo-
hey sese haria. Watiky'esatmi'iria wẽtupwanẽtup
hap ewy yn Aipotypot Iesui wywo. 29 Uito Pauru
arepotpap kahato miit'in mohãpyk Iesui mohey
hap etiat hamo. Uipiit sakup hap wywo aremo-
so'opot kahato mi'i nug hamo yne uhesaika hap
wywo. I'ewyteyneAipotypotmiiumuhesaikahap

wywo arepotpap katupono Tupana Pã'ãu uipiit
pyi ipotpap kahato topotpap nug hamo are. Uiwy-
ria'in tawa Korosi piaria pywo pe ti are'e teran
ehepe arepotpap sa'awy'ipyi mesup te arepotpap
kahato. Woroho'onug Aipotypot Iesui emiit no yt
eipe yn i ma'ato i'ewyte irania'in ywania torania
ati'atumu'e teran Iesui ete.

2
1 Mana'in uhyt'i'in tawa Korosi piaria

ha'awytepyi mesup te aho'opot kahato uipy'a
pe ehetiano. Uhehay kahato Tupana pe ehetiano
katupono woroho'onug neran eipe Aika'iwat
emiit no imohey sese haria wo. Ma'ato yt ehepe
yn i ahenoi teran ma'ato i'ewyte i'atu kahato
yt ui'akasa i te haria i'ewyte tawa Irautiseia
piaria kape hap ahẽtup at ka'ap Tupana pe.
2 — Atiky'esat mi'iria ieĩne'en kahato Esa'yru
moheyhapupi hap ahẽtup. Etimonik to i'atu'arot'i
hap are'e Tupana pe. Mi'i hawyi etunug mi'iria
iwepit rakaria wo are. Eti'atu'apo'ahik mi'iria
wo'oky'e hariawo aikotã urue'yni urui'okpo'i hap
ewy are. Atiky'esat mi'iria hesaika rakaria wo
surara ewywuaria ehay moherep haria wo are.
Atiky'esat pywuat sehay kuap kahato haria wo
are. Atiky'esat ikuap hot'ok kahato sehay pywuat
hawyi — Pywo ti rat e haria wo tukupte'en are.
Atiky'esat kahato ta'atukuap kahato mekewat
e'e hap sa'awy'iwuat yt heremo i rakat Iesui
e'yianmete wuat are. Mekewat — Atipo'oro aru
Uha'yru Eiporekuat no e'e hap are. 3 Aika'iwat
Iesui pe toĩne'en yne yne we'eg hap ko'i yne yne
mikuap ko'i are. Watikat pote watipuẽti yne.

Wahẽtup tope pote tuwemoherep ta'yn ahepe yne
yne wuat'i Tupana mikuap yne. Wahẽtup pote
Iesui aimowe'eg kuap Tupana mikuap ko'i ete
are.

4 Pyno eiwe'eg wo o eima'at sehay wuat teran
haria pupi. Wãi'ewei'e o i'atuehaywu'ukahapne'i
ete are i'atuehay yt pywo rakat i. Yt eweiwat rei'o
i'atuehay upi katupono yt pywo i sehay hap nug
kuap kahato hariami'iria. I'atuwe'eg kahato heso
nug hamo. I'atuehay se kahato tuereto ma'ato
eima'at hamo ne'i. Yt ereto tei'o i'atuehay upi
are. 5 Uimowepit kahato haria eipe. Waku ka-
hato eweikupte'en Aipotypot Iesui mohey haria
sese ra'yn ewy. Waku wẽtup surara y'am miat
hat ewy eweikupte'en — Yt atoiat i imohey hap
ewei'e eiwo'ope. Eiwanẽtup hap yt ewei'ywyk
hin i. — Uruto Iesui mohey haria waku ewei'e.
Mi'i hap ara'akasa yne mesuwe uiwanẽtup hawe.
Yt areĩne'en i eipy'asetpe wen ma'ato uimu'etu
wuat ewy atikuap. Uimowepit kahato haria eipe
uiwanẽtup hawe uipy'a pe are. 6Mi'i hawyi waku
ewei'e Iesui pe — Uruiky'esat kahato En Uruka-
'iwat no hap ewei'e. Mi'i ti waku wato'e. I'ewyte
mesup yne e'at pe waku wato'e Aika'iwat Iesui pe
—Worokuap kahato teran uipy'a pewakuwato'e.
Uruiky'esat aiwanẽtup hap wẽtup ok wanẽtup hap
ewy yn waku wato'e. Mi'i ti i'ewyte waku wato'e
at ka'ap watomohey hawyi.

7Wakuwatopyhu'at Aika'iwat ewyare. Sa'awy'i
urui'atumu'e kahato eipe Iesui ete. Mi'i hawyi
eweimohey Iesui hawyi waku. Koitywy ma'ato
waku eweimohey po'og po'og yne e'at. Aimikoi
hapo kahato rakat ti ihãite ra'yn tuwesapo nug

kahatohawyi. Mi'i hapewykarãpewatunugAimi-
mohey miky'esat ewy at ka'ap. Watimohey ka-
hato ra'yn Iesui hawyi ahehãite hap kahato ra'yn
watikuap. Mi'i aikotã tuwemotag kahato aria'yp
wato ewy hapo yi piit pe hap ewy watoĩne'en.
Mi'i hap ewy waku ahehay watipehik Iesui ehay
ete. Mi'i hawyi — Waku kahato En Iesui ai'e hap
yn wato'e aipy'a pe. Arehum ewawi wato'e yn
ahehãite imohey hap kaipyi.

8 Aimu'e haria irania'in tuwekaipyi aimu'e. Yt
Tupana mipo'ororia i i'atu kahato tukupte'en.
Irania'in aimu'e haria nagnia ehay kaipyi miit
wanẽtuphapkaipyimekewatmã'ãu sa'agwanẽtup
hap aimu'e sa'ag. Yt imohey i haria porekuat
ehay moherep haria irania'in. Yt Aipotypot upiat
aimu'e haria hin i wo'oma'at haria wo mi'iria.
Miit'in wanẽtup hap ewy yn aimu'e. Eiwe'eg wo
o i'atuwo'omu'e hap pupi katupono aima'at reran
haype are. 9 Ta'atuky'esat eipe ta'atuemiit no
aikotã wamiri ewy aimu'e irania'in.
Tupana tipo'oro Tosa'yru Aiporekuat no ma'ato

Tosa'yrupiit pe toĩne'enmiit sesewoTupana tuwe-
pu'i nug. Iesui ti miit sese toĩne'en ai'ewywuat.
I'ewyte Iesui piit pe Tupana yne yne toĩne'en.
10 I'atu kahato atipy piaria akag morekuaria ko'i
tukupte'en wen Iesui po'og po'og mi'iria kai e.
Iesui ti po'og po'og Morekuat no ahiag kai po'og
hesaika ahiagnia kai po'og po'og nakat. Mi'i
hawyi aito Iesui mohey haria pote iwywo wẽtup
miit ewy yn watoĩne'en. Mi'i pote tutum ahepe
toieĩne'en hapwuat'i e'at piat ieĩne'en hapmesuwe
i'ewyte atipy pe. Koitywy po'og waku aheĩne'en
hap sa'awy'iwuat kai. 11 Pyno karãpe topyhu'at

aito Iesuimoheyhariawatopyhu'atwẽtup ywania
ewy iwywo. Sa'awy'i aipiit miky'esat sa'ag ewy
yn watunug kuap ma'ato mesup Iesui titek ta'yn
hawyi toipugha aimiky'esat sa'ag ko'i aheko sa'ag
ko'i aipotpap sa'ag hap ko'i. Toitek pun na'yn
aiwanẽtup hawiat aikotã sa'awy'i Iuteu ywania
tunug ta'atumẽpyt tuwemoherep ihainia hawyi
ta'atuemurui sokpe tek pun i'atueko ewy. Mi'i hap
ewy Tupana titek aimiky'esat sa'ag hawyi toipun
na'yn pya aikai e. Mi'i hap ewy Iesui titek kuap
aimiky'esat sa'ag ko'i are. 12 Iuteu ywania emu-
rui ãpy tek — Uito Iuteu ywania e hamo ma'ato
aito Iesui mohey haria ahet'ok y'y wuat hamo
watimoherep Iesui mohey hap. Minwato'e y'y pe
turan Iesui syp hap watimoherep ahet'ok hawe.
Aiminug sa'ag ko'i kaipywiat aihep Tupana piat
hap watuwẽtem y'y pywiat hawyi. Watimoherep
Tupana tihep ta'yn Iesui gu'uro pyi hap tesaika
hapnowatimoherepahet'okhawe. Aiminug sa'ag
nug hap pywiat aihep Tupana piat hap watimo-
herep ahet'ok hawe. 13 Aikotã iku'uro rakat yt
ikuap hin i ahehay. Yt toikuap i watoĩne'en ito-
tiat hap ewy watopyhu'at sa'awy'i Tupana kapiat
iku'uro rakat ewyytwatikuap i ihay ytwata'akasa
kuap i howawi katupono aiminug sa'ag aipyhyp
kahato howawi ikuap hamuat. I'ewyte aimiky-
'esat sa'ag kape yn aiwanẽtup hap. Kat pote sa'a-
wy'i yt kat i i Tupana ehay aikai ma'ato koran yt
mi'i tãhin i katuponoTupana tomoweitykyneyne
ra'yn aiminug sa'ag ko'i. Aimoieĩne'en i gu'uro
pyi hap ewy tutum ahepe. Karãpe watomohey
Iesui mekewat e'at pe watuwẽtem gu'uro pyi hap
ewy Iesui tuwẽtem hap ewy. Koitywy watoĩne'en

Tupana ewawi yt sa'ag ewawi i ra'yn. Yt iku'uro
rakaria ewy i ra'yn mesup watoĩne'en ma'ato Tu-
pana ewawi aheha ahewauremesup.

14 Sa'awy'i watopyhu'at weteweru wato kahato
haria ewy. Aikotã aiweteweru hap wato turan
aimo'arot kahato hap ewy. Miwan me iwato
kahato topyhu'at hap ewy aiweteweru hap. Yt
ikahu hin i ewy ai'akit hap topyhu'at. Mi'i hap
ewy aiweteweru hap sa'awy'i aikotã yt karãpe i
waha'up nug kuap hap ewy. Mi'i hawyi ma'ato —
Atum yne miit'in weteweru hap sa'up mo e Iesui
Tupana pe. Mi'i hawyi ta'atumoheg Iesui aria'yp
posak ete. Toieĩne'en hap tutum aiweteweru hap
sa'up mo. Koitywy Tupana to'e ahepe — Yt kat
i ira'yn ti mekewat miwan miat eweteweru hap
tuweityk ta'yn e. Uha'yru tum yne ra'yn eiwe-
teweru hap sa'up Uha'yru suu ta'at yne hawyi
iku'uro aria'yp posak ete e Tupana ahepe mesup
ta'yn. 15 Sa'awy'i ra'yn Iesui iku'uro turan toi'akit
yne ra'yn ahiag. Tesaika wo toi'atu'apeman kytyt
mã'ãu sa'ag ko'i. Aipotypot iku'uro aria'yp posak
ete hawyi aihep ahiagnia po pyi kahato. Iesui
ti'akit yne ra'ynahiag. Koitywywuat'imikyry'iwo
ra'yn tukupte'en ahiagnia — Yt ewesaika i ra'yn e
Tupana wuat'i ehamo ahiag ko'i pe.

16Mi'i pote yt naku i watuwat wẽtup sehay upi
katupono — Ewehenuk i urueko yt ewy i hawyi
Tupana yt ehehakyera'at hin i i'atu'e. Yt eiwe'y'u
hãpyk i uru'ewy pote yt naku i te eweikupte'en
Tupanawanẽtuphawe i'atu'e sa'ag. Yt eweimohey
tei'o i'atuehay — Yt eweiwat i uruenuk wato hap
Tupana mõtypot hap kape pote ho'owasat rakaria
eweipyhu'at i'atu'e. Tupana e'at mesup i'atu'e.

Tupanaewatymesup i'atu'e. Tupanae'anumesup
i'atu'e. Ma'ato yt eweimõtypot i Tupana mesuwat
e'at pe pote yt Tupana miehakyera'at ko'i i wo
eweipyhu'at i'atu'e. Ma'ato yt eweiwat rei'omeke-
wat wẽtup sehay upi katupono Iesui yn aheha-
kyera'at kuap pãi are. 17 Sa'awy'iwuaria Iuteu
ywania inug kahato ta'atueko ko'i ahehakyera'at
hap Iesui ut hap moherep hamo Aiporekuat nuat
ut hap moherep hamo. Karãpe wata'akasa miit
put'ok'e turan wata'akasa ipã'ãu kape. Mi'i hap
ewy i'atueko ko'i Iesui ut hap moherep hamuat.
Iuteu eko timoherep kahato Iesui ut sa'awy'ipyi te
aikotã aipã'ãu yi totiat timoherep ahut hap ewy
are.

18Yt eweiwat rei'o i'atuehay upi karãpeĩ te'ero'e
ehepe— Yt eweikupte'en i Tupanamiehakyera'at
ko'i katupono yt uru'ewy i ehewaku hap. Po'og
uruto eikai katupono atipy piaria ihay uruwywo
urumu'etu i'atu'e. Uruta'akasa Tupanaurumu'etu
i'atu'e. Atipy piaria kuap haria uruto uruehay
i'atuwywo i'atu'e. Mi'i pote po'og uruto eikai
i'atu'e. Tupana miehakyera'at ko'i sese uruto.
Eipe yt hin i katupono uruto paa'e haria sese
i'atu'e. Ma'ato yt pywo pe i mio tã i'atu'e. Te'eru-
wemõtypot hap yn i'atuwanẽtup hawe. I'atuwa-
nẽtup hap miit wanẽtup hap ewywuat yn. Ma'ato
yt kat i Iesui mõtypot hap i'atupy'a piat pytkai.
19Ma'ato aito yt i'atu'ewy i. Iesui sat haria kahato
aito. Mi'i Miit yn Ai'akag. Aipiit tuwehik kahato
Ai'akag Iesui wanẽtup hap upi. Ahãtikag i'ewyte
apy'yha aipu'i hawyi aipe hawyi ahaga ko'i to'osat
kahato Ai'akag Iesui wywo hawyi aipu'i apy'yha
wẽtup piit yn watopyhu'at. Mi'i hap ewy watoĩ-

ne'en Iesui wywo wẽtup piit ewy. Iesui ti Ai'akag.
Aito ipiit ewy. Ai'akag kaipyi aipiit ihãite tuwe-
motag. Ma'ato mi'iria — Uruto po'og eikai e haria
— Uruto ti ei'akag e haria mi'iria. Yt ta'atuky-
'esat i Iesui ta'atu'akag wo are. Ma'ato aito Iesui
mohey haria watukupte'en. Ta'i Iesui piit iaga
ewywuaria aito. Mi'i pote aipiit tuwehik kahato
Ai'akag Iesui ete. — Urutuwehakyera'at uruto
waku nug haria pote i'atu'e sa'ag ma'ato — Aito
Iesui miehakyera'at haria wato'e. Tupana esaika
hamo yn aimohãpyk kuapwato'e. 20Kat pote pyno
mesup te eweiwanẽtup te mi'iria ewywuaria are.
Mesuwarotiaria — Urutuwehakyera'at kuap rat
aru e haria. Yt naku i mekewat mi'u watu'u e
haria. Yt naku i watemig mekewat i'atu'e. Yt
naku i watopag aiwẽ pe mekewat ipu'i e haria.
Mi'i tã watunug mote yt wata'am i i'atu'e sa'ag
ahiag ehay upi. 21 Te'eruwehakyera'at teran mi'u
kaipyi. — Ewetunug yne wãi'uru'e hap mi'i pote
Tupana ehehakyera'at i'atu'e. Ma'ato wãi'i'atu'e
hap yt Tupana wãi'e hap ewy hin i are katupono
te'eruwekaipyi te'eruwehakyera'at teran haype.
Yt naku i kahato are. 22Ma'ato watomohey ra'yn
Aipotypot Iesui ynAhehakyera'at kuap hatwato'e
katupono iku'uro aikawiano hawyi aihep meke-
wat ahiagnia ehay po pyi wato'e. Yt watomohey
po'og i ra'yn watuwehakyera'at kuap hap wato'e.
Koitywywatikuap ta'yn ytmi'u kaipyi i ahehakye-
ra'at hap wato'e. Watikuap ta'yn aheko mi'u yt
aimohãpyk kuap i Tupana wanẽtup hawe wato'e.
23Mã'ãu sa'agupiaria te'eruwepiitmosaty'i kahato
hawyi — Uruimõtypot Tupana po'og eikai i'atu'e
sa'ag ahepe. Urutuwemohit kahato po'og eikai

urutuwemosy'at at ka'ap pote po'og waku uruto
eikai i'atu'e ahepe. Wateha'at mi'iria kape hawyi
aikotã we'eg kahato haria ewy tukupte'en ma'ato
i'atuwanẽtup hawe sa'ag yn i'atuwanẽtup hap ta'a-
tupiit miky'esat sa'ag nakat ewy yn i'atuwanẽtup
hawe. Te'eruwepiitmosaty'i kahato te'eruwemõ-
typot hamo. Ma'ato i'atuwanẽtup hawe ta'atunug
ta'atupiit miky'esat sa'ag nakat yn. I'atupot'ewãi
hap ko'i yt i'atumõhapyk kuap i Tupana wanẽtup
hawe. Te'eruwepitmohaty'i te'eruwehakyera'at
hamo wen ma'ato yt pytkai i katupono Iesui yn
ahehakyera'at kuap toku'uro hamo pãi an wato'e.

3
1 Aipotypot Iesui toku'uro hawyi tuwẽtem

gu'uro pyi. Koitywy watomohey Iesui toĩne'en
atipy pe To'ywot Tupana po sese kai hap
watomohey. Mi'i pote wẽtup miit piit ewy yn
watopyhu'at. Karãpe Iesui tuwẽtem gu'uro pyi
hawyi aito imohey haria i'ewyte watuwẽtem
gu'uro pyi hap ewy. Karãpe ta'am atipy kape
hawyi aito i'ewyte wata'am atipy kape hap
ewy. Mi'i tote Aipotypot Iesui ta'apyk Tupana
po sese kai. To'ywot mõtypot hawe toĩne'en
itote. Waku mi'i kape aiwanẽtup hap. 2 Waku
watuwanẽtup atipy kape aikope Aipotypot
Iesui toĩne'en hap kape. Waku aiwanẽtup hap
Aika'iwat atipy piat wanẽtup hap ewy are. Yt
naku i watuwanẽtup mesuwarotiaria yt imohey
i haria ewy katupono mesuwarotiat kape yn
te'eruwanẽtup. 3 Watimohey Iesui hawyi wẽtup
piit ewy watoĩne'en. Iku'uro hawyi aikotã
watoĩne'en ipiit pe hap ewy iku'uro hawyi

aiku'uro hap topyhu'at hap ewy. Tuwẽtem mi'i
pote watuwẽtem aito gu'uro pyi hap ewy. Koitywy
Aika'iwat Iesui toĩne'en atipy pe To'ywot wywo
i ra'yn. Mi'i hawyi aito ipiit pe watoĩne'en. Mi'i
pote waku yt kat i mesuwarotiat sa'ag ko'i kape
watuwanẽtup. 4 Karãpe ta'aipok i ra'yn mesuwat
yi kape hawyi aito wata'aipok iwywo te ipiit
piat ieĩne'en haria aito hap ewy. Wẽtup miit ewy
yn na'yn watoĩne'en mekewat e'at pe. Iwywuat
iwemoherep mesuwe pote watuwemoherep e.
Mekewat e'at pe Iesui mõtypot hap e'at kahato
i'ewyte aimõtypot hap e'at katupono imohey
haria aito ipu'i kawiat ewywuat aito pote. Mi'i
hap e'at pe — Pywo i'atu'e irania'in yt imohey i
haria.

5Waku wati'akit yne aiwanẽtup sa'ag hap aiwa-
nẽtup hawiat. Waku watiwaure yne sa'awy'iwuat
aiwarywary hap ahe'aito aito hap. Mi'i hapwaku
watoiat yne e. Waku watipun yne yt ahegyi'at
i hap katupono yt ahegyi'at i hap sa'ag kahato
topyhu'at Tupana wanẽtup hawe. Aikotã aria'yp
nu kawiat Tupana iã'ãkap mõtypot hap yt naku i
hap ewy te yt ahegyi'at i hap topyhu'at yt naku
i Tupana wanẽtup hawe. Waku watimak aipiit
miky'esat sa'ag ko'i aiwemõti hap ko'i. Waku
wahasep wẽtup ok ahehary'i wuat ky'esat i hap
wẽtup ok ahe'aito wuat ky'esat i hap. Waku
wãiwato'e aiwanẽtup hawe aipotmõti te mõti te
hap ko'i are. Waku wati'auka ai'e hap aiwanẽtup
hawe — Uiwano yn atiky'esat ekat ko'i e hap.
Waku yt kat i ihainia wary wo hap aiwanẽtup
hawe. 6 Katupono mi'i hap ko'i watunug mote
yt Tupana miky'esat ewy hin i watunug. Mi'i tã

yt imohey i haria ra'yn inug at ka'ap. Yt naku
i watuwat mi'iria ehay upi. Mi'i upi watuwat
pote Tupana mi'apiheg ko'i wo watopyhu'at aru
katupono Tupana ta'atunug ta'atuewanĩkap wo
mi'i tã nug haria. 7 Mi'i minug sa'ag ko'i ete
haiwot kahato Tupana toĩne'en mi'i tã watunug
pote. Sa'awy'i yt imohey i te turanmi'i tã yn aheko
sa'ag yn watunug kuap. Pyno yt atunug i uiminug
sa'ag ko'i wato'e sa'awy'i ma'ato yt watoiat kuap
i katupono sa'ag nug hap eropat haria wo watu-
kupte'en sa'awy'i. 8Ma'ato koran wakuwati'apun
pya aikai yt aiwese i hap. Waku watimoperup'i
ahaiwot ne'i hap. Waku watiwaure aipy'ahak
pot'i miit'in etiat hap. Waku yt uwe i watimohit
ahehay wo. Yt naku i watipoepyk poepyk ne'i
irania'in e. Yt naku i wahu'at aiwo'omõti te hap
sehay sa'ag nug hap etiat. Waku watiwaure yne
yt naku i nug hap ko'i. 9Waku watiwaure aheso
miit'in kapiat hap. Yt naku i ahehay aheso heso
hamo katupono watunug sa'awy'i yt watikuap i
te Iesui turan aheko sa'ag upi yn watunug neran.
Aikotãwatihepahesokpepot'i ko'i hawyiwatopag
ahesokpe ipakup i ko'i ra'yn hap ewy waku wati-
pugha sa'awy'iwuat aheso hap. Mi'i hawyi waku
watopag aiwanẽtup hap pywuat hap ewy. Waku
watuwepainug ahesokpe pakup hap ewy ahehay
pywuat ai'e hapewy. 10Watimoheyhawyi Tupana
aimopakup imiit pakupmowatopyhu'at toiã'ãkap
sese ewy ainug. Mi'i pote waku mekewat yt naku
i nug hap aipiit piat aiwanẽtup hawiat iku'uro
rakat ewy topyhu'at. Yne e'at pe Tupana ainug
kahu aiwanẽtup hawe po'og po'og sa'awy'iwuat
kai. Yne e'at pe Tupana kuap haria wo wato-

pyhu'at po'og po'og. Koitywy Tupana tiky'esat
tokuap hap kaipyi towy ok sese wo aito hap. Mi'i
hawyi toiky'esat aiwanẽtup hap towanẽtup hap
ewy. 11 Karãpe watopyhu'at Iesui mohey haria
Tupana ainug wẽtup ywania pakup wo ewywuat.
Iuteu ywania aito pote sio yt Iuteu ywania i aito
pote sio ahemurui sokpe yt kat i sio toĩne'en Tu-
pana wanẽtup hawe wẽtup ywania pakup yn ewy
watopyhu'at. Sio aito tapy'yiaria sio yt sio ga'apy
piaria sio ytmiit akag siomiit emiit wẽtup ywania
ynTupanawanẽtuphaweaito. — EipeUimipo'oro
Eiporekuat nuat mohey haria eipe e ahepe mi'i
pote wẽtup tapy'yia yn uiwanẽtup hawe eweikup-
te'en e Tupana ahepe. Eipe Uimipo'oro eiam eipe
e. Uimipo'oro Eiporekuat nuat ky'e haria eipe e
Tupana. Sio Tapaiũ'a sio yt sio ipe kytsig sio yt
wẽtup ywania yn eipe uiwanẽtup hawe Uha'yru
emiit'in eipe pote e Tupana ahepe.

12 Waku watuwepainug hap ewy waku ahe-
sokpe pakup watopag ma'ato wẽtup ahesokpe
pakup wo'oky'e hap kawiat. Wẽtup aipainug
hap wo'owese hap. Wẽtup aipainug hap — En
po'og waku uikai e hap aiwanẽtup hawe. Wẽtup
aipainug hap paa'e hap. Wẽtup hap aipainug hap
aiperup'i hap. Wẽtup Iesui mohey mot'i hap. Mi'i
ko'i wo waku watuwepainug are. 13 I'atu kahato
Tupana wanuat aimokahu hap. Wẽtup wo'opo-
wyro hap. Wẽtup yt aipotmõpy'ahak i hap. Wẽtup
aiwo'oewaure aiwo'ominug sa'ag etiat hap. Wẽtup
aipainug hap aiwu'uka hap monik hap. Wẽtup
aiwo'oehay aiwo'opiat hap—Waurewo areĩne'en
uhyt mimi mana emi'aparap uhepiat hap kai
ai'e hap. Mi'i ko'i yne waku ahesokpe pakup

ewywuat aiwepainug hap ikahu rakat ewywuat.
Mi'i wowakuwatuwepainug aikotã Iesui tiwaure
ahepiat i'aparap tetiat hap ewy te waku wati-
waure irania'in piat hap ai'aparap hap. 14Wẽtup
aipainug hap toĩne'en ikahu po'og torania kai mi'i
ti aiwo'oky'e hap kawiat. Yt naku i watiwaure
aiwo'oky'e hap katupono karãpe aiwo'oky'e hap
toĩne'en hawyi aiwo'owese hap topyhu'at wẽtup
miit ewywuat yn watopyhu'at. 15 Aika'iwat Iesui
ainug kahato aipy'a piat aiwo'owese haria wo.
Mi'i hawyi karãpe yt aiwo'owese i hap put'ok'e
ahetemi'i hawyi haty kahato aipy'a pe. Mi'i hawyi
meremowatikat aiwo'owese hap i ra'yn katupono
Tupana tiky'esat kahato aiwo'oky'e hap. Toiky-
'esat kahato watoĩne'en wẽtup wo'oky'e haria sok
ewy ynmesuwiat aheĩne'en turan. Mi'i hap kape ti
aikaykay mesup. Toiky'esat kahato wato'e aiwo-
'ope — Arehum ewowi uhyt mehĩ mana mimi e
hap ewy toiky'esat. Uimowepit en waku wato'e.
Toiky'esat — Arehum emiium ete mehĩ mana pĩ'ã
kurum e hap ewy toiky'esat aiwo'ope.

16 Sehay wakuat Aipotypot etiat Iesui etiat Tu-
pana tiky'esat kahato aiwanẽtup hawe aipy'a pe.
Toiky'esat yne Iesui mienoi aikai howapy sakpo
hap ti ra'yn toiky'esat. Toiky'esat yne Tosa'yru
ehay aipy'a pyi tuwẽtem nakat aikotã hekat rakat
hegyi'at rakat tum hap ewy. Toiky'esat ahegyi'at
kahato hap tehay wywuat torania pe. Toiky'esat
wati'atumu'e kahato irania'in tehay wepy puat
hap. Toiky'esat wati'atumu'e kahato tehay wo
irania'in hap yne aiwe'eg hap wywo waku aiwo-
'omu'e hamo. Toiky'esat morekuat Tawi wepy
hawuowatuwepyhap. Toiky'esat tehaykaipywiat

hap watuwehum kahato tewawiat wepy hamuat
wuat'i ehamo hap. Toiky'esat watuwepy meke-
wat sehay ikahu rakano tuetiat hamo. Toiky'esat
watuwepy mekewat sa'awy'iwuat wepy hap pyi.
Toiky'esat towawiat wepy hap aipy'a pywiat hap
Topã'ãu wywo. Toiky'esat watuwehum tewawiat
wepy hap mywo — Waku kahato En ai'e hap
toiky'esat. — Emiium waku kahato Tupana ai'e
hap toiky'esat. 17Toiky'esat yne aiminugko'i Tosa-
'yru Aipotypot Iesui mõtypot hap. Toiky'esat yne
ahehay Tosa'yru Iesui set mõtypot hap. Toiky'esat
kahato ahehay towawiat hap aiwepit hap wywo.
Toiky'esat ahehay towawi Tosa'yru set upi hap.
Toiky'esat wato'e — Uruporekuat nuat urumo-
wepit kahato. En waku kahato Esa'yru waku
kahato emiium e hap ewywuat ai'e hap Tupana
tiky'esat.

18 Mana'in erepyhu'at ro e'aito ehay upi Iesui
mohey hat en mote. Etunug no e'aito miky'esat
ewy Tupana miky'esat ewy are. 19Mehĩ'in waku
watiky'e kahato ahehary'i aipy'a pyi. Yt naku i
watimohit mi'iria ahehay wo. Yt naku i watoĩ-
ne'en marak'a wo ahehary'i ete. 20 Hirakaria
kurum'in pĩ'ã'in eweimohey Iesui pote erepyhu'at
ro e'ywot ety ehay upi. E'ywot ety mõtypot hano
ereĩne'en mote Tupana mowepit hano ereĩne'en
are. 21 Papai'in waku eweinãpin eha'yru'in ehaki-
'yt'in i'atuky'e hawuowenma'ato yt etimopy'ahak
tei'o ehehay sa'ag wo. Eti'apiheg apiheg yn mote
yi kape yn teha'at aru hawyi i'arot rakaria wo
tukupte'en at ka'ap.

22 Miit'in eropat haria mesuwe woroho'onãpin
neran ewetunug no mesuwarotiaria eika'iwaria

piat miky'esat ewy waku ewetunug. ehetu'isaria
eipo'oro hap ewy ewetunug no e. Yt eimiky-
'esat ewy pytkai i ma'ato ei'akag miky'esat ewy
ewetunug are. Eika'iwat okpe wuat ne'i pytkai
o eweiwepotpap ihamo hap ewy e. Yt naku i
aheha mesuwarotiat aika'iwat kape sio teha'at
sio yt aipotpap nug hap kape ai'e hawe. Po'og
waku watuwepotpap haty wo aipy'a pyi Tupana
eropat haria aito pote. 23 Waku watuwepotpap
kahato aika'iwatmesuwarotiatmiky'esat nughap
ete ma'ato aiwanẽtup hap Aika'iwat atipy piat
potpap nug hap watunug mesuwat motpap nug
hap kaipyi. 24Waku wato'e aipy'a pe — Aipotpap
sa'up sese topyhu'at atipy pe waku nug haria aito
mesuwe pote waku wato'e. Itote atipy pe tutum
aru aha'up watuwepotpap mesuwarotiat pytkai
katupono Aika'iwat Iesui eropat haria sese aito
wakuwato'e. 25Aiminugwaku pote ha'up toĩne'en
Tupana miium muat. Ma'ato waku aiwe'eg wo
katupono aiminug sa'ag sa'up i'ewyte Tupana
tum. Waku aiwe'eg wo katupono Tupana tiky'e
kahato torania aitoria to'oewy'ewy. Yt naku i
watunug mote ai'apiheg sio aito miit'in akag sio
aito miit'in mimõtypot sio aito yt uwe mikuap i e.
Mi'i pote to'oewy'ewy toi'atu'apiheg yt naku i nug
tipyt. Wẽtup e'at pe ti aru toimoherep wuat'i pe
aiminug sa'ag ko'i yt heremo i rakat ko'i — Waku
kahato eipe torania irania'in to'e ahepiat pytkai
toi'atu'apiheg yt naku i nug haria.

4
1 Ga'iwaria Iesui mohey haria waku watum

aipotpap nug haria pe sa'up waku hap ewy i'atu-

potpap hap ok tã. Waku watum sa'up aikotã miit
hãpyk takat tumhapewyaikotãmiit hegyi'at rakat
ewy. Mi'i pote waku watimõ'ẽ hãpyk ahemiit'in
me ahekat katupono atipy pe toĩne'en Aika'iwat
koro ga'iwaria aito mesuwe pytkai.

2 Karãpeĩ wahẽtup Tupana kape aimiky'esat
waku wahẽtup — Tut wyti aru ai'e hap wywo.
Yt tutum i te hawyi waku wahẽtup i. Mi'i
hawyi aiwesat sio waku e wahẽtup hap kape
sio yt e waku — Arehum ewawi Tupana waku
wato'e. 3Karãpe ewehẽtup eimiky'esat ko'i urupo-
wyro hamuat waku ewehẽtup to — Tupana etum
Pauru'inmoesaika hamuat ehay etiat henoi hamo
ewei'e. Eti'atupowyro o mi'iria irania'in yt ekuap
i te haria atumu'e hamo katupono typy'i kahato
te Emipo'oro Esa'yru Uruporekuat nuat yt kuap i
te haria tukupte'en ehay ti mig'i wo te topyhu'at
i'atuepewakuewei'e Tupanape—Uruiky'esat ka-
hato Pauru'in powyro hap katupono morekuaria
tipyhyp teran ehay Uruporekuat koro etiat waku
ewei'e Tupana pe are. Iesui ehay pyhyp hamo
morekuaria uipyhyp mesuwe wo'opyhik hawe
are. 4 Pyno ewehẽtup — Tupana etipowyro ka-
hato o Pauru ehay enoi miit'in miat kuap hamo
waku ewei'e o katupono yt naku i ihik wo ne'i
ehay moherep hap waku ewei'e Tupana pe at
ka'ap uipowyro hamuat. 5 Waku we'eg kahato
haria wo watopyhu'at karãpe yt Iesui mohey i
ra'yn haria py'asetpiat ahehay turan. Waku wa-
henoi i'atuepeAipotypot Iesui etiat. Wakuwatikat
miit'in i'atumu'e hamuat ihay se rakat yne e'at
turan. 6 Waku watikat kahato aiwanẽtup hawe
i'atuwesat hamuat yne apo apo'i'atu'e hap ete.



Colossenses 4:7 xxiii Colossenses 4:11

Waku wati'atuwesat Tupana we'eg hap ewy py-
wuat wo'owesat hap ewy ihay se rakat ewy waku
watekyi Iesui kape yt imohey i te haria are.

7 Mesup atipo'oro ehowawi aikywyt aheywyt
Tikiku. Waku kahato Tikiku uimiky'e kahato. Yt
iperup hin i Tupana potpap nug hamo. Tikiku
yt toiwaure hin i Tupana eropat hap. Ai'ewy
kahato ipotpap takat Tikiku Aika'iwat potpap ete.
8 Pyno atipo'oro Tikiku ehowawi tohenoi yne aru
put'okto'e hawyi uhetiat aikotã areĩne'enmesuwe
hap etiat. I'ewyte aru tohenoi yne ehetiat aikotã
eweikupte'enKorosipehap tohenoiaruput'okto'e
mesuwe i hawyi. Woroho'omowepit teran haype
atipo'oro Tikiku ehowawi. Tohenoi ynemesuwiat
uheĩne'en hap hawyi eiwepit kahato rakaria wo
eweikupte'en aru are. 9 Ehetawa piat Unesimu
aru atipo'oro wy ehowawi. Aikywyt aheywyt ka-
hato Unesimu. Iesui mohey kahato hat Unesimu.
Put'ok'i'atu'e Unesimu Tikiku wywo hawyi ta'atu-
henoikahatoehowawikat somurutunugmesuwe
hap ko'i.

10 Aiwy Aritaku toĩne'en mesuwe wo'opyhyp
hawe uiwywo toĩne'en. Kuekatu toipo'oro
ehowawi. I'ewyte Panãpe enyt mẽpyt Maku
ipo'oro tehay wy tuwehum hap ehowawi. Pyno
meiũran Maku put'ok'e itote pote waku — Ereke
ro uruwy ewei'e o Maku pe eiwepit hap wywo
iky'e hap wywo aikotã are'e sa'awy'i hap ewy
ewetunug Maku pe are. 11 Mehĩ Iusue i'ewyte
ipo'oro kuekatu ehowawi mekewat wẽtup het
Iutu e hap. Pywo ti rat uipowyro kahato mesuwe
mi'iria kuekatu e haria are. Ta'atuky'esat kahato
Tupana topyhu'at Morekuat no mesuwat yi tote

hap mi'i pote i'atupotpap kahato inug hamo.
Mi'iria yne ui'ewy Iuteu ywania kawiat Iesui
mohey haria. Uimowepit haria kahato mi'iria
are.

12 Aiwy Epawai toĩne'en mesuwe. Mi'i i'ewyte
waku e hap toipo'oro ehowawi. Aipotypot Iesui
eropat kahato hat Epawai eipy'asetpywiat mi'i.
Mi'i pote tohẽtup at ka'ap topy'a pyi Tupana kape
yne hesaika hap wywo — Etipowyro aiwyria'in
tawa Korosi piaria emiky'esat ok tã nug hanuaria
te'eropyhu'at. Eti'atumotag mi'iria Esa'yru ok tã
e. Eti'atumoesaika yt karãpe i e'atoiat hamuat e.
Atiky'esat itotiaria pywo i'atu'e yne hap ehay etiat
hap e Epawai at ka'ap meiũpepyi Tupana kape
epowyrohamuat. 13AiwyEpawai tiky'esat kahato
yne eipe yne tawaKorosi piaria Iesuimoheyharia
wo hap toi'atuky'esat i'ewyte tawa Irautiseia pi-
aria i'ewyte tawa Ieropuri piaria yt uheso hin i
toi'atuky'esat yne eipe imohey haria wo hap are.

14 I'ewyte aimiky'e aipohag nug hat Iruka
i'ewyte aiwy Tema ti'atupo'oro eiky'e hap —
Uruipo'oro urui'atuky'e eiperia e hap. 15 Yne
Iesui mohey haria piat waku e hap uruipo'oro.
Kuekatu uruipo'oro tawa Irautiseia piaria kape.
Uruiky'esat kahato ehehãite hap ewei'e mehĩ
Niwa pe i'ewyte yne Iesuimohey haria to'yat puat
wa'atunug haria pe are. Mi'iria kape kuekatu
uruipo'oro.

16 Meikowat uimiwan o eweimowẽpap aiũpe
eiwa'atung hap tote are. Mi'i hawyi eweikuap
yne ra'yn hawyi waku eweipo'oro tawa Irauti-
seiakapemi'iriapiat ikuaphamo te'eruwa'atunug
hawyi. I'ewyte eiperia eweimowẽpap o uimiwan

sa'awy'iwuat uimipo'oro tawa Irautiseia piaria
pe. 17 Mi'i hawyi atipo'oro i sehay uhyt Akipu
kape. Pyno koitywy atoiat eipo pe ra'yn Aika'iwat
potpap ko'i. Mi'i hap ti koitywy tutum eipo pe
ra'yn. Pyno koitywy ewe'eg wo o. Eweimoma o
ipotpap hap imiky'esat ok tã are. 18 Pyno ti uipo
wo ti yne mesuwat atunug uimiwan are. Pyno
atunug mesuwe miwan me uhet sese uipo minug
uikuap hamuat sio uito sio yt kuap hamo. Uhet ti
Pauru.
Pyno yt eweiwaure tei'o uipyhik hap mesuwe

morekuat wo'opyhyp hawe. Saity iheg nakat uipo
ete areĩne'en Tupana miky'esat ewywuat hap. Yt
uiwaure tei'o.
— Pyno Tupana eti'atuky'e kahato Esa'yru mo-

hey haria tawa Korosi piaria. Eti'atupoityro
egyi'at kahato hap upi ahẽtup mesuwe uipyhyp
wyi are. Toran na'yn uhehay are. Waku Tupana
pe.



xxvi

Tupana Ehay SatereMawe Pusupuo
New Testament in Sateré-Mawé (BR:mav:Sateré-Mawé)
copyright © 2011Wycliffe Bible Translators, Inc.

Language: Sateré-Mawé

Translation by: Wycliffe Bible Translators, Inc.

Sateré-Mawé [mav], Brazil
Copyright Information

© 2011, Wycliffe Bible Translators, Inc. All rights reserved.
This translation text is made available to you under the terms of the
Creative Commons License: Attribution-Noncommercial-No Derivative
Works. (http:// creativecommons.org/ licenses/ by-nc-nd/ 3.0/) In addition,
you have permission to port the text to different file formats, as long as you
do not change any of the text or punctuation of the Bible.
You may share, copy, distribute, transmit, and extract portions or quo-
tations from this work, provided that you include the above copyright
information:

Youmust give Attribution to the work.
You do not sell this work for a profit.
You do not make any derivative works that change any of the actual

words or punctuation of the Scriptures.
Permissionsbeyond the scopeof this licensemaybeavailable if youcontact
us with your request.
The New Testament

in Sateré-Mawé

© 2011, Wycliffe Bible Translators, Inc. All
rights reserved.
This translation is made available to you under the terms of the Creative
Commons Attribution-Noncommercial-No Derivatives license 4.0.
Youmay share and redistribute this Bible translation or extracts from it in
any format, provided that:

You include the above copyright and source information.
You do not sell this work for a profit.
You do not change any of the words or punctuation of the Scriptures.

Pictures included with Scriptures and other documents on this site are
licensed just for use with those Scriptures and documents. For other uses,
please contact the respective copyright owners.

http://www.wycliffe.org
http://www.ethnologue.org/language/mav
http://creativecommons.org/licenses/by-nc-nd/3.0/
http://creativecommons.org/licenses/by-nc-nd/4.0/
http://creativecommons.org/licenses/by-nc-nd/4.0/


xxvii

2014-04-30

PDF generated using Haiola and XeLaTeX on 11 Nov 2022 from source files
dated 29 Jan 2022
86691f85-c501-5f1f-949e-903f2bbf9ae7


	Colossenses

